
				ఈ పుట అచ్చుదిద్దబడ్డది

లోకము సేయు, వాఁడె యతిలోక మతిక్రముఁ డంచు గీతలం

దా కమలాతరంగవిభుఁ డర్జునుతోడ వచించె వింటిరే?

ఉ. నందునినందనుండు విడనాడె భువి, న్గలి వచ్చె నాఁడె య

న్నందున నాఁటనుండియును నాలుగుదొమ్మిది తొమ్మిదీరువో

నందననామవత్సరమునన్ శుభపౌష సితాష్టమిన్ ధరా

నందననామవాసరమునన్ దొరకొంటిని దీనిఁ జేయఁగన్.

కం. పదునెనిమిదివందల తొం

బది రెండగు నాంగిలేయ వత్సరమున ని

ర్వదియెన్మిదవ డిశంబరు

మొదలుగ నివ్వీథిఁ జెప్ప మొదలిడితి వెసన్.





వైదికులు


 

చ. వచనములందు మార్దవము, వస్త్రముల న్మడి, వంటకంబులన్

బచనము సేయు చేతిపరిపాటి, శ్రుతిస్మృతిచోదితక్రియా

నిచయమునందు భక్తి, గృహిణిన్ సుఖపెట్టుట, వాసవాటికా

శుచితయు వైదికోత్తముల సొమ్మనవచ్చు నసంశయంబుగన్.

సీ. చదివిరా! ఋగ్యజుస్సామముల్ భూర్భువ

           స్సువరాది లోకముల్ స్తుతులు ముట్టు

మెదపిరా! పెదవి గుంఫిత మృదుస్తుతిపాఠ 

          సల్లాపముల నల్లరాళ్ళు గఱఁగు

తలఁచిరా! క్షేత్రయాత్రలు సేతు కాశికా 

          గంగోత్తరలకు మూఁ డంగలీడు

నిలిచిరా! సత్కర్మనియతి న్మహాధ్వర 

          కాండంబు పౌండరీకంబు దట్టు

గీ. పఱచిరా! పంచపాళి దర్భాసనములు 

ముక్కుమూఁతల సరిపుత్తు రొక్కజాము

బళిర! యీపాటి పరిపాటి దెలుఁగునాఁటి 

వైదికునితోటి యేమేటి వచ్చుసాటి.

